
Bifenil Poliklore - ToxFAQs™ 
 CAS #  Fèy enfòmasyon sa a bay repons pou pifò kesyon moun poze souvan (FAQs) sou sante konsènan bifenil poliklore. Pou jwenn plis 

enfòmasyon, rele Sant Enfòmasyon CDC (CDC Information Center) nan nimewo 1-800-232-4636. Fèy enfòmasyon sa a se youn nan 
yon seri rezime sou sibstans danjere ak efè yo genyen sou sante. Li enpòtan pou ou konprann enfòmasyon sa yo paske sibstans sa a 
ka danjere pou ou. Lè ou ekspoze nan nenpòt sibstans danjere, efè li depannde dòz la, kantite tan ou ekspoze ladan, kijan ou ekspoze 
ladan, karakteristik pèsonèl ou ak abitid ou, epitou si gen lòt sibstans chimik ki la lè ou ekspoze ladan.

REZIME: Bifenil poliklore (PCB) se yon melanj sibstans chimik apa yo pa pwodui ankò 
nan Etazini, men yo toujou jwenn li nan anviwònman an. Kèk efè sou sante ki gen 
pou wè ak lè moun ekspoze nan PCB yo gen ladan pwoblèm po tankou akne sou adilt 
ak chanjman newo-konpòtmantal ak iminolojik sou timoun.  Yo konnen PCB kòm 
sibstans ki lakòz kansè sou bèt. Yo te jwenn PCB nan omwen 500 sou 1,598 chantye 
nan Lis ki Gen Priyorite Nasyonal [National Priorities List (NPL)] Ajans Pwoteksyon 
Anviwònman [Environmental Protection Agency (EPA)] te idantifye.

Kisa bifenil poliklore ye? 
Bifenil poliklore se melanj jiska 209 konpoze klore apa (yo rele 
konjenè). Pa gen sous natirèl PCB nou konnen. PCB yo swa se 
likid ki gen lwil oswa yo se solid ki san koulè oswa ki gen koulè 
jòn pal. Kèk PCB kapab egziste kòm yon vapè nan lè a. Nou pa 
konnen PCB yo pa gen ni odè ni gou. Nou konnen anpil melanj 
PCB komèsyal nan Etazini sou non komèsyal Aroclor. 
Yo itilize PCB yo kòm likid refwadisman ak librifyan nan 
transfòmatè, nan kondansatè, ak nan lòt ekipman elektrik paske 
yo pa boule fasil epi yo se bon izolan. Yo te sispann fè PCB yo 
nan Etazini nan ane 1977 akòz prèv ki montre yo anpile nan 
anviwònman an epi yo kapab lakòz efè danjere pou sante moun. 
Kèk nan pwodui yo te fè nan ane 1977 ki ka gen PCB se ansyen 
aparèy ekleraj fliyoresan ak aparèy elektrik ki gen kondansatè 
PCB, ak ansyen mikwoskòp ak lwil idwolik. 

Kisa k ap pase PCB yo lè yo antre nan  
anviwònman an? 

 • PCB yo te antre nan lè a, nan dlo, ak nan tè pandan 
fabrikasyon yo, itilizasyon yo ak eliminasyon yo; nan 
devèsman pa erè ak fuit pandan transpò yo; epi nan fuit ak 
dife nan pwodui ki gen PCB yo. 

 • PCB yo kapab toujou degaje nan anviwònman an nan kote 
ki gen dechè danjere; eliminasyon dechè endistriyèl ak 
pwodui konsomasyon yon fason ki ilegal oswa ki pa kòrèk; 
fuit nan ansyen transfòmatè elektrik ki gen PCB; epitou lè 
yo boule kèk dechè nan ensineratè. 

 • PCB yo pa dekonpoze fasil nan anviwònman an, epi poutèt 
sa yo ka rete la pandan peryòd tan ki long anpil. PCB yo 
kapab deplase sou distans ki long nan lè a epi yo ka depoze 
nan zòn ki lwen kote yo te degaje a. Nan dlo, yon ti kantite 
PCB ka rete fonn, men pifò ap kole nan patikil òganik ak nan 
sediman ki nan fon dlo a. PCB yo tache di nan tè tou. 

 • Ti òganis yo ak pwason nan dlo absòbe PCB yo. Lòt bèt 
ki manje bèt dlo sa yo kòm manje yo absòbe PCB yo 
tou. PCB yo anpile nan pwason ak mamifè maren,  
pou yo rive nan nivo ki ka anpil milye fwa pi gwo pase 
nan dlo a.

Kijan mwen ta ka ekspoze nan PCB yo? 
 • Si ou itilize ansyen aparèy ekleraj fliyoresan ak aparèy 

elektrik ak aparèy menaje, tankou aparèy televizyon 
ak frijidè, ki te fèt depi 30 ane oswa plis. Atik sa yo ka 
degaje ti kantite PCB nan lè a lè yo cho pandan y ap 
fonksyone, epi yo kapab yon sous PCB kote po ou 
ekspoze. 

 • Lè ou manje sa ki kontamine. Sous dyetetik prensipal 
PCB yo se pwason (sitou pwason yo kenbe nan zen nan 
lak oswa rivyè ki kontamine), vyann, ak pwodui abaz lèt. 

 • Si ou respire lè ki toupre kote ki gen dechè danjere 
epitou si ou bwè dlo pui ki kontamine. 

 • Nan espas travay pandan reparasyon ak antretyen 
transfòmatè ki gen PCB; aksidan, dife oswa devèsman 
ki konsène transfòmatè, limyè fliyoresan, ak lòt ansyen 
aparèy elektrik; ak eliminasyon materyèl ki gen PCB. 

Kijan PCB yo kapab afekte sante mwen? 
Efè ki pi komen yo obsève sou sante sou moun ki ekspoze 
nan gwo kantite PCB se maladi po tankou akne ak gratèl. 
Etid yo fè sou travayè ki ekspoze montre chanjman nan 
san ak pipi ki ka endike gen domaj nan fwa travayè yo. Lè 
popilasyon jeneral la ekspoze nan PCB sa pa ka lakòz efè 
sou po yo ak sou fwa yo. Pifò etid efè PCB sou sante sou 
popilasyon jeneral la te egzamine kèk timoun ki te gen 
manman yo ki te ekspoze nan PCB.
Bèt ki te manje sa ki gen gwo kantite PCB pandan peryòd tan 
kout te gen domaj nan fwa ki modere epi kèk ladan yo te mouri. 
Bèt ki te manje pi piti kantite PCB nan manje pandan anpil 

maladi po tankou akne; ak chòk nan mwa, nan lestomak ak nan glann 
tiwoyid. Kèk nan lòt efè PCB sou bèt yo se chanjman nan sistèm defans 
yo, chanjman nan konpòtman, ak twoub nan repwodiksyon.  Nou pa 
konnen si PCB yo lakòz defòmasyon sou tibebe yo lè yo fèt.

Kijan PCB yo ka lakòz kansè?
Kèk etid yo te fè sou travayè endike PCB te asosye avèk sèten kalite 
kansè sou moun, tankou kansè fwa ak vwa bilyè a. Rat ki te manje sa 
ki gen nivo wo PCB yo pandan dezan te gen kansè fwa. Depatman 
Sante ak Sèvis Sosyal [Department of Health and Human Services 
(DHHS)] konkli yo ka prevwa PCB se yon sibstans kasinojèn nan yon 
fason ki rezonab.  Ajans Pwoteksyon Anviwònman [Environmental 
Protection Agency (EPA)] ak Ajans Entènasyonal pou Rechèch sou 
Kansè [International Agency for Research on Cancer (IARC)], yo chak 
apa te klase PCB yo kòm yon sibstans ki pètèt kapab lakòz kansè, 
epitou ki kapab lakòz moun gen kansè (gwoup 1).

Kijan PCB yo kapab afekte timoun yo?
Fanm ki te ekspoze nan nivo PCB ki wo ase nan espas travay yo 
oswa ki te manje gwo kantite pwason ki kontamine avèk PCB 
te akouche tibebe ki te peze apèn mwens pase tibebe fanm ki 
pa t ekspoze nan PCB yo menm jan. Tibebe ki fèt nan fanm ki te 
manje pwason ki gen PCB te montre repons anòmal tou nan tès 
konpòtman tibebe. Kèk nan konpòtman sa yo, tankou pwoblèm 
avèk ladrès pou fè mouvman ak yon diminisyon nan memwa 
akoutèm, te dire anpil ane. Lòt etid yo sijere sistèm defans lan 
te afekte sou timoun ki fèt nan manman ki te ekspoze nan gwo 
nivo PCB epi ki te bay timoun yo tete. Pa gen rapò ki endike 
malfòmasyon estriktirèl tibebe ki fèt yo paske yo te ekspoze nan 
PCB oswa akòz efè PCB sou sante sou pi gran timoun yo. Fason ki pi 
posib pou tibebe yo ekspoze nan PCB se nan lèt tete. Yo te rapòte 
pasaj transplasantè PCB yo nan pifò ka yo, avantaj pou bay tibebe 
tete gen priyorite sou nenpòt risk lè tibebe a ekspoze nan PCB ki 
nan lèt manman an. 

Kijan fanmi yo kapab redui risk pou yo 
ekspoze nan PCB yo?

 • Oumenm ak pitit ou yo ka ekspoze nan PCB lè nou manje 
pwason oswa bèt sovaj yo kenbe nan kote ki kontamine. 
Sèten eta, tribi ameriken natifnatal yo, ak teritwa Etazini te bay 
mizangad pou avèti moun yo konsènan pwason ki kontamine 
avèk PCB ak bèt sovaj ki manje pwason yo. Ou kapab redui fason 
fanmi ou ekspoze nan PCB depi ou respekte mizangad sa yo. 

 • Yo ta dwe di timoun yo pou yo pa jwe avèk ansyen 
aparèy menaje yo, ekipman elektrik yo, oswa 
transfòmatè yo, paske yo ka gen PCB. 

 • Yo ta dwe dekouraje timoun yo pou yo pa jwe nan kras 
ki toupre kote ki gen dechè danjere ak nan zòn kote te 
gen yon dife transfòmatè. Yo ta dwe dekouraje timoun 
yo tou pou yo pa manje kras epi pou yo pa mete men 
sal, jwèt sal oswa lòt objè ki sal nan bouch yo, epitou yo 
ta dwe lave men yo souvan. 

 • Si ou ekspoze nan PCB nan espas travay ou, li posib pou 
pote yo lakay ou sou rad ou, sou kò ou, oswa sou zouti ou. 
Si ou nan ka a, ou ta dwe benyen epi chanje rad ou anvan 
ou kite travay ou, epitou ou ta dwe mete rad travay ou apa 
avèk lòt rad yo, epitou ou ta dwe lave yo apa.

Èske gen yon tès medikal pou montre si 
mwen te ekspoze nan PCB? 
Gen tès ki egziste pou mezire nivo PCB ki nan san ou, nan grès 
kò ou, ak nan lèt tete, men yo pa fè tès sa yo souvan. Nòmalman 
pifò moun gen nivo ba PCB nan kò yo paske prèske tout moun te 
ekspoze nan PCB ki nan anviwònman an. Tès yo kapab montre si 
nivo PCB a wo, ki ta endike ou te ekspoze nan nivo PCB ki anwo 
nòmal la, men tès yo pa kapab detèmine kilè ak ki kantite tan ou 
te ekspoze ladan oswa si w ap gen efè sou sante ou.

Èske gouvènman federal la te fè 
rekòmandasyon pou pwoteje sante moun?
EPA fikse yon limit 0.0005 miligram PCB pou chak lit dlo pou 
bwè (0.0005 mg/L). Ou dwe rapòte dechaj, devèsman oswa 
degajman pa erè 1 liv oswa plis PCB nan anviwònman an ba 
EPA. Ajans Etazini pou Kontwòl Manje ak Medikaman [Food 
and Drug Administration (FDA)] egzije pou manje tibebe, 
ze, lèt ak lòt pwodui abaz lèt, pwason ak fwidmè, vyann bèt 
volay ak vyann wouj gen pa plis pase 0.2-3 pati PCB pou chak 
milyon pati (0.2-3 ppm) manje. Anpil eta bay mizangad sou 
konsomasyon pwason ak bèt sovaj.

Referans
Agency for Toxic Substances and Disease Registry (ATSDR).  
2000. Toxicological profile for polychlorinated biphenyls 
(PCBs). Atlanta, GA: U.S. Department of Health and Human 
Services, Public Health Service.

Ki kote mwen kapab jwenn plis enfòmasyon? 
Pou jwenn plis enfòmasyon, kontakte Agency for Toxic Substances and Disease Registry, Division of Toxicology and 
Human Health Sciences, 1600 Clifton Road NE, Mailstop F-57, Atlanta, GA 30333. 

Telefòn: 1-800-232-4636, FAKS: 770-488-4178. 

ToxFAQsTM Adrès Entènèt nan WWW se http://www.atsdr.cdc.gov/toxfaqs/index.asp. 

ATSDR kapab fè ou konnen kote pou jwenn klinik sante nan travay ak anviwònman. Espesyalis yo kapab rekonèt, evalye, 
epi trete maladi moun pran lè yo te ekspoze nan sibstans danjere. Ou kapab kontakte depatman sante kominotè oswa 
depatman sante eta a oswa depatman kalite anviwònman si ou gen nenpòt lòt kesyon oswa enkyetid.

